
Duas poesias da Gion Vial

Per nozzas

Sugl èr madir de spigias s'enclinontas
Ti meinas oz la spusa ventireivla.
E tontas sco las undas ramurontas
urialas de ventira fetg cuzzeivla

il Segner buntadeivel a Vus detti;
sco 1' aura della stad ch'ei culminada
buc in stemprau anguoschas en Vus metti
cun tun sfarfatg, garnialas e camiada.

Che Vus en onns in di sugl èr passeis
schi ventireivels sco il di present
e cun legria de quei temps semieis

ch'ei gia daditg vargaus e schi pussent
en la memoria viva per adina.
Mo fermas molas fan la buna frina.

Calicem accipiam.

(Messa nuviala)

Cun mauns tremblonts oz per l'emprema gada
Ti aulzas dagl altar il calisch si.
Ti porties el al giuvenessendi,
surdond cun el al Segner sez la blada.

Cun cor ardent has oz Ti acceptau
dad El sulet il calisch dil salit,
clamond siu num, sperond en el agid
has per 1'emprema gad'el consecrau.

Sehe aulza el e sia grazia derscha
sul mund plagau, munglus e turbelau
che mass senz'el rapid a smerscha.

Sehe aulza el pil mund malengrazieivel,
prendend da quel per semper oz cumiau
e beib'el tocheri funs per saun e fleivel.

